
 

 
 

 

 

 

IONSTRAIMÍ REACHTÚLA 

 

 
 

Uimh. I.R. [657] de 2023 

 
 

 
———————— 

 

 

 
 

ACHT CRAOLACHÁIN 2009 (ALT 21) ORDÚ TOBHAIGH 2023 

 

 

 

 

 

 

 

 

 

 

 

 

 

 

 

 

 

 

 

 

 
 

 

 

 



2   
 

Uimh. I.R. [657] de 2023 

 

ACHT CRAOLACHÁIN 2009 (ALT 21) ORDÚ TOBHAIGH 2023 

 

I bhfeidhmiú na gcumhachtaí a thugtar dó le hAlt 21 den Acht Craolacháin 2009 (Uimh. 

18 de 2009) (arna ionadú le halt 8 den Acht um Rialáil Sábháilteachta ar Líne agus na 

Meán 2022 (Uimh. 41 de 2022)), déanann Coimisiún na Meán (“an Coimisiún”) an 

tOrdú seo a leanas: 

 

1. (1) Féadfar an tOrdú seo a lua mar an tAcht Craolacháin 2009 (Alt 21) Ordú Tobhaigh 

2023. 

 

    (2) Tiocfaidh an tOrdú seo i ngníomh an 1 Eanáir 2024.  

(3) Cúlghairtear an tAcht Craolacháin 2009 (Alt 33) Ordú Tobhaigh 2010 (I.R. Uimh. 7 

de 2010) agus an tAcht Craolacháin 2009 (Alt 33) Ordú Tobhaigh 2020 (I.R. Uimh. 521 

de 2020) amhail ar an agus ón 31 Nollaig 2023.  

 
2. (1) San Ordú seo, lena n-áirítear na sceidil mura luaitear a mhalairt-  

 ciallaíonn “Acht 2009” an tAcht Craolacháin agus Achtanna eile um Rialáil na Meán 

2009 agus 2022;   

 

ciallaíonn “dáta mainneachtana” an dáta a dteipeann ar sholáthraí suim a íoc leis an 

gCoimisiún atá iníoctha leis faoin Ordú seo; 

 

ciallaíonn “tobhach” tobhach a fhorchuirtear leis an Ordú seo; 

 

ciallaíonn “tréimhse thobhaigh” bliain ina bhfeidhmíonn an Coimisiún nó, sa chás nach 

bhfeidhmíonn an Coimisiún ach ar feadh cuid de bhliain, an chuid den bhliain sin a 

bhfeidhmíonn an Coimisiún lena linn; 

 

ciallaíonn “suim thar téarma” suim atá iníoctha leis an gCoimisiún faoin Ordú seo nár íoc 

soláthraí agus atá fós dlite; 

 

ciallaíonn “duine cáilithe” duine atá cáilithe lena cheapadh mar iniúchóir comhlachta faoi 

alt 468(6) d’Acht na gCuideachtaí 2014 arna leasú; 

 

ciallaíonn “ioncam cáilitheach” ioncam mar a gcuirtear síos air i Sceideal 7 agus Sceideal 

8; 

 

ciallaíonn “soláthraí” soláthraí, a thagann faoi réim ceann amháin nó níos mó de na 

catagóirí soláthraí a leagtar amach i Sceideal 1, nach mór dó tobhach a íoc de bhua 

cinneadh arna dhéanamh ag an gCoimisiún de bhun alt 21(6) d’Acht 2009;  

 

ciallaíonn “Euribor trí mhí” Ráta Tairgthe Idirbhainc an Euro ag a bhfuil dáta aibíochta 

trí mhí mar a fhógraíonn Rúnaíocht EBF Euribor; 

 

ciallaíonn “CBL” an cháin a ndéantar foráil ina leith san Acht Cánach Breisluacha 1972 

(arna leasú). 

 

(2) San Ordú seo, lena n-áirítear na sceidil mura luaitear a mhalairt— 

 

 

Foilsíodh fógra san “Iris Oifigiúil” an 22 Nollaig 2023, á rá go ndearnadh an 

Ionstraim Reachtúil seo.  

(a) beidh an chiall chéanna ag focal nó nath a shainmhínítear in Acht 2009 agus a bheidh 

aige nuair a úsáidfear san Ordú seo é; 

 

(b) is ionann tagairt do reachtaíocht agus tagairt don reachtaíocht sin arna leasú ó am go 

ham; 

 

(c) is ionann tagairt d’alt nó do sceideal agus tagairt d’alt den Ordú seo nó do sceideal a 

ghabhann leis an Ordú seo; 

 

(d) is ionann tagairt d’fho-alt agus tagairt d’fho-alt na forála ina bhfuil an tagairt mura 

luaitear go bhfuil tagairt d’fhoráil eile beartaithe; agus 

 

(e) is ionann tagairt do mhír i sceideal agus tagairt do mhír sa sceideal ina bhfuil an tagairt 

ar fáil mura luaitear go bhfuil tagairt d’fhoráil eile beartaithe. 

 

4. Beidh feidhm ag an Ordú seo maidir le soláthraithe.   

 

5. (1) Cuirtear tobhach i bhfeidhm leis seo ar sholáthraithe maidir leis an tréimhse thobhaigh 

ina bhfuil na soláthraithe mbun oibríochta dá réir.   

 

(2) Ar mhaithe le hamhras a sheachaint, cuirtear tobhach i bhfeidhm leis seo ar sholáthraí 

maidir le tréimhse thobhaigh ina bhfuil sé i bhfeidhm dá réir, d’ainneoin nach raibh sé i 

bhfeidhm dár réir ar feadh na tréimhse tobhaigh sin go léir. 

 

6.  Féachfaidh an Coimisiún lena chinntiú go mbeidh méid aon tobhaigh a chuirfear i 

bhfeidhm ar sholáthraithe maidir le tréimhse thobhaigh leordhóthanach chun íoc as costais 

an Choimisiúin a thabhófar go cuí agus a riachtanais caipitil oibre sa tréimhse thobhaigh sin, 

sa mhéid is nach n-íoctar as na costais agus riachtanais sin ar aon chaoi eile.  

 

7. Beidh modhanna éagsúla ag an gCoimisiún chun an tobhach infheidhme do gach catagóir 

soláthraí a ríomh de réir na modheolaíochtaí do na soláthraithe ábhartha a leagtar amach i 

Sceideal 2, Sceideal 3, Sceideal 4, Sceideal 5 agus Sceideal 6 de réir mar is infheidhme, de 

réir fhorálacha Alt 21(9) d’Acht 2009. 

 

8.  Tar éis a chinneadh go gcaithfidh soláthraí tobhach a íoc maidir le tréimhse thobhaigh, 

cinnfidh an Coimisiún— 

 

(1) méid an tobhaigh sin de réir na modheolaíochtaí do na soláthraithe ábhartha a leagtar 

amach i Sceideal 2, Sceideal 3, Sceideal 4, Sceideal 5 agus Sceideal 6 de réir mar is 

infheidhme; agus 

 

(2) go bhfuil an tobhach sin le híoc in aon suim amháin ar nó roimh dháta sonraithe, nó 

go bhfuil sí le híoc trí thráthchodanna. 

 

9. Sa chás, de bhun airteagal 8(2), go bhfuil an tobhach le híoc ag soláthraí i dtráthchodanna, 

cinnfidh an Coimisiún méid gach tráthchuid agus an dáta a mbeidh sí le híoc. 

 

10. Seirbheálfaidh an Coimisiún fógra ar gach soláthraí ina leagfar amach— 

 

(1) méid an tobhaigh nach mór dó a íoc; 

 

(2) sa chás go bhfuil an méid sin le híoc in aon suim amháin, an dáta ar a bhfuil an 

íocaíocht sin le déanamh; agus 

 

(3) sa chás go bhfuil an méid sin le híoc trí roinnt tráthchodanna, méid gach tráthchuid 

agus an dáta ar a mbeidh sí le híoc. 

 

11. Cloífidh soláthraí ar ar seirbheáladh fógra de bhun airteagal 10 lena théarmaí. 

 

12. Déanfaidh soláthraí ar a bhfuil oibleagáid tobhach a íoc leis an gCoimisiún an íocaíocht 

sin trí ríomhaistriú airgid chuig an gcuntas bainc atá ag an gCoimisiún trí fhógra i scríbhinn 

a chur chuig an soláthraí a shonraítear chun na críche sin. Sa chás gur thionscain soláthraí 

ríomhaistriú airgid, cuirfidh sé an Coimisiún ar an eolas go pras faoin dáta ar ar tionscnaíodh 

an t-aistriú sin, an méid atá le haistriú agus ainm an bhainc a chuirfidh an t-aistriú i gcrích. 

13. Faoi réir airteagal 14, féadfaidh an Coimisiún, trí fhógra i scríbhinn, a chur de cheangal ar 

sholáthraí an méid seo a leanas a chur ar fáil don Choimisiún ar nó roimh dháta a shonrófar 

san fhógra sin agus sa bhealach sin a fhéadfaidh an Coimisiún a fhorordú — 

(1) cuntais le haghaidh aon tréimhse airgeadais mar a shonróidh an Coimisiún;  

(2) ráiteas a thaispeánann a ioncam cáilitheach laistigh d’aon tréimhse airgeadais mar sin; 

agus/nó 

(3) ráiteas a thaispeánann meánlíon míosúil úsáideoirí laistigh d’aon tréimhse airgeadais 

mar sin.  

14. (1) Déanfaidh duine cáilithe cuntais mar sin dá dtagraítear i bhfo-airteagal 13 (1) a 

iniúchadh. 

(2) In éineacht ráiteas mar sin dá dtagraítear i bhfo-airteagal 13 (2) beidh deimhniú ag tacú leis 

an ráiteas sin ón duine a rinne na cuntais sin a iniúchadh. 

15.  Cloífidh soláthraí ar ar seirbheáladh fógra faoi airteagal 17 lena théarmaí. 

16.  Coinneoidh soláthraí, ar feadh na tréimhse a chinnfear de réir airteagal 17— 

(1) taifid atá ábhartha d’ullmhú cuntas de réir airteagal 13(1); agus 

(2) taifid atá ábhartha d’ullmhú ráitis de réir airteagal 13(2) agus/nó 13(3); agus 

(3) aon taifid eile mar sin a fhéadfaidh a bheith forordaithe ag an gCoimisiún trí fhógra i 

scríbhinn a sheirbheálfar ar an soláthraí. 

17. (1) Sa chás go bhfuil oibleagáid ar sholáthraí, faoi airteagal 16, taifead a choinneáil nach 

mbaineann ach le tréimhse airgeadais amháin, coinneoidh sé an taifead sin ar feadh sé bliana 

ó dheireadh na tréimhse airgeadais sin. 

(2) Sa chás go bhfuil oibleagáid ar sholáthraí, faoi airteagal 16, taifead a choinneáil a 

bhaineann le níos mó ná tréimhse airgeadais amháin, coinneoidh sé an taifead sin ar feadh sé 

bliana ó dheireadh na tréimhse is déanaí lena mbaineann an taifead sin. 

18. Faoi réir airteagal 19, féadfaidh an Coimisiún, trí fhógra i scríbhinn, a chur de cheangal ar 

sholáthraí a cheadú don Choimisiún, nó do dhuine arna ainmniú aige, ar dháta nó dátaí 

sonraithe na taifid a choinníonn sé, nó a choinníonn aon duine thar a cheann, atá ábhartha do 

ríomh agus íocaíocht tobhaigh i leith tréimhse shonraithe thobhaigh nó tréimhsí tobhaigh 

sonraithe a scrúdú. 

19. Caithfidh seacht lá ar a laghad dul thart idir an dáta ar a dtugann an Coimisiún fógra faoi 

airteagal 18 agus an dáta is luaithe a shonraítear san fhógra sin le haghaidh iniúchadh na 

dtaifead. 

20. Cloífidh soláthraí ar ar seirbheálfar fógra faoi airteagal 18 lena théarmaí. 

21. Faoi réir airteagal 22, féadfaidh an Coimisiún, trí fhógra i scríbhinn, a chur de cheangal ar 

sholáthraí an méid seo a leanas a chur ar fáil don Choimisiún laistigh de thréimhse 

shonraithe— 

 

(1) cóipeanna de thaifid a choinníonn sé, nó a choinníonn aon duine thar a cheann, atá 

ábhartha do ríomh agus íocaíocht tobhaigh ar son tréimhse shonraithe thobhaigh nó 

tréimhsí sonraithe tobhaigh; agus/nó 

 

(2) freagraí ar na hiarratais sin maidir lena ghníomhaíochtaí de réir mar a fhéadfaidh an 

Coimisiún iad a chur san áireamh san fhógra sin. 

22. Ní bheidh an tréimhse a shonraítear in airteagal 21 níos lú ná 21 lá. 

23. Cloífidh soláthraí ar ar seirbheálfar fógra faoi airteagal 21 lena théarmaí. 

24. Faoi réir airteagal 25, fabhróidh ús ar shuim thar téarma ón dáta mainneachtana go dtí an 

dáta íocaíochta ag ráta bliantúil 2% thar Euribor trí mhí. 

25. Is é a bheidh sa ráta Euribor trí mhí atá infheidhme chun críocha airteagal 24 an ráta Euribor 

trí mhí ar an dáta mainneachtana, ar choinníoll go bhféadfaidh an Coimisiún ina dhiaidh sin, 

gach eatramh trí mhí, an ráta Euribor trí mhí atá infheidhme ansin a chur in ionad an ráta sin. 

26. Cuirfidh an Coimisiún san áireamh, nuair is infheidhme, in aon fhógra a cheanglaíonn go 

n-íocfar tobhach, sonraí an CBL nach mór don soláthraí a íoc i leith an tobhaigh sin. 

27. Measfar aon fharasbarr ioncaim, a ghintear ó thobhaigh a fhorchuirtear faoin Ordú seo, atá 

os cionn na gcostas a thabhaíonn an Coimisiún go cuí agus a riachtanas caipitil oibre i 

dtréimhse thobhaigh a bheith mar airgead a thagann as forchur tobhaigh ar feadh tréimhse 

thobhaigh agus: 

(1) coinneoidh an Coimisiún é lena fhritháireamh in aghaidh oibleagáidí tobhaigh le 

haghaidh na bliana ina dhiaidh sin; nó 

(2) aisíocfar é go comhréireach leis na soláthraithe ábhartha ar ar forchuireadh an 

tobhach i gceist.  

28. Breithneoidh an Coimisiún aon iarratais ó sholáthraithe maidir le hathbhreithniú ar aon 

cheann de na tobhaigh a fhorchuirtear faoin Ordú seo.   

SCEIDEAL 1 

CATAGÓIRÍ SOLÁTHRAITHE NACH MÓR DÓIBH TOBHACH A ÍOC 

 

De réir alt 21 d'Acht 2009, tá an tOrdú seo infheidhme ar na soláthraithe seo a leanas: 

 

1) Soláthraithe seirbhísí meán closamhairc;  

 

2) Soláthraithe seirbhísí craolacháin fuaime; agus 

 
3) Soláthraithe seirbhísí ainmnithe ar líne.   

SCEIDEAL 2 

 

RÍOMH an  TOBHAIGH DO SHOLÁTHRAITHE SEIRBHÍSE CLÁR TEILIFÍSE 

 

1. Sa sceideal seo— 

Ciallaíonn “B” an luach uimhriúil a léiríonn, nuair a shloinntear é mar chéatadán, 
an ráta ag a bhfuil ioncam cáilitheach bonnbhliana €1 go €1,000,000 le tobhach, 
mar a scrúdaítear sa teimpléad; 

 

ciallaíonn “bonnbhliain” an bhliain a thosaíonn dhá bhliain roimh thréimhse 

thobhaigh nó, sa chás nach raibh soláthraí seirbhíse clár teilifíse i mbun oibríochta 

ach ar feadh cuid den bhliain a thosaíonn dhá bhliain roimh thréimhse thobhaigh, 

an chuid sin den bhliain sin; 

 

ciallaíonn “ioncam cáilitheach bonnbhliana” ioncam cáilitheach sholáthraí 

seirbhíse clár teilifíse sa bhonnbhliain; 

 

Ciallaíonn “craoltóir pobail” duine a bhfuil conradh ina sheilbh faoi alt 72 d’Acht 

2009; 

 

ciallaíonn “tábla iomlán” tábla dá dtagraítear i mír 10; 

 

ciallaíonn “tobhach” an tobhach a ríomhtar de réir an sceidil 2 seo; 

 

ciallaíonn “íocóir tobhaigh” soláthraí seirbhíse clár teilifíse nach mór dó tobhach a íoc. 

 

ciallaíonn “soláthraí seirbhíse clár teilifíse” soláthraí seirbhísí lena n-áirítear tiomsú 

ábhar closamhairc de chineál ar bith do chláir agus a tharchuirtear, a dháiltear nó a 

athsheachadtar trí theileagrafaíocht gan sreang go díreach nó go hindíreach le glacadh 

ag an bpobal i gcoitinne;   

 

ciallaíonn “teimpléad” an tábla a leagtar amach i mír 7; 

 

ciallaíonn “luach do B” an luach uimhriúil a shanntar do B sa tábla iomlán; 

 

2. Beidh an tobhach nach mór do sholáthraí seirbhíse clár teilifíse a íoc i dtréimhse 

thobhaigh bunaithe ar a ioncam cáilitheach sa bhonnbhliain. 

 

3. Cinnfear ioncam cáilitheach sholáthraí seirbhíse clár teilifíse i mbonnbhliain de 

réir Sceideal 7.  

 

4. Níl oibleagáid ar sholáthraithe seirbhíse clár teilifíse nach mó ná €500,000 a n-

ioncam cáilitheach bonnbhliana tobhach a íoc.  

 

5. Níl oibleagáid ar chraoltóirí pobail tobhach a íoc.  

 

6. Íocfaidh soláthraithe seirbhíse clár teilifíse a bhfuil conarthaí soláthair ábhair acu 

de bhun alt 71 d’Acht 2009 tobhach de réir Sceideal 4. 

7. Ní mór do sholáthraí seirbhíse clár teilifíse a bhfuil a ioncam cáilitheach 
bonnbhliana os cionn €500,000 tobhach a íoc, i leith na tréimhse tobhaigh, a 
ríomhtar le tagairt dá ioncam cáilitheach bonnbhliana de réir an tábla seo a leanas— 

 

Ioncam cáilitheach 

bonnbhliana 

Céatadán 

Tobhaigh 

€1 go €1,000,000 
 

B % 

€1,000,001 go €10,000,000 
 

(B — .25) % 

€10,000,001 go €20,000,000 
 

(B — .50) % 

€20,000,001 go €45,000,000 
 

(B — .75) % 

Os cionn €45,000,000 
 

(B — 1.75) % 

 

8. Cuirfear an tábla i mír 7 i bhfeidhm ionas, mar shampla,— 

 
(a) sa tréimhse thobhaigh, ní mór d’íocóir tobhaigh nach bhfuil a ioncam 

cáilitheach bonnbhliana os cionn €1,000,000, tobhach a íoc atá comhionann 
le B % dá ioncam cáilitheach bonnbhliana; agus 

 
(b) sa tréimhse thobhaigh, ní mór d’íocóir tobhaigh a bhfuil a ioncam cáilitheach 

bonnbhliana os cionn 
€1,000,000 ach nach bhfuil os cionn €10,000,000, tobhach a íoc atá 
comhionann le comhiomlán B % den chéad €1,000,000 dá ioncam 
cáilitheach bonnbhliana agus (B — .25) % dá ioncam cáilitheach 
bonnbhliana os cionn €1,000,000. 
 

9. Nuair a bheidh faisnéis leordhóthanach ag an gCoimisiún chun ioncam cáilitheach 

gach íocóir tobhaigh don bhonnbhliain a mheas, sannfaidh sé luach uimhriúil do B 

don tréimhse thobhaigh ionas go n-íocfaidh an tobhach a fhorchuirfear i leith na 

tréimhse tobhaigh as costais an Choimisiúin a thabhófar go cuí agus as riachtanais 

caipitil oibre an Choimisiúin, sa tréimhse thobhaigh, i gcomhlíonadh a 

fheidhmeanna dó, sa mhéid is nach n-íoctar as na costais agus na riachtanais sin ar 

aon chaoi eile.  

 
10. Tar éis luach uimhriúil B le haghaidh tréimhse thobhaigh a ríomh, ullmhóidh an 

Coimisiún tábla iomlán don bhliain sin trí luach uimhriúil a chur isteach sa 

teimpléad le haghaidh gach ráta céatadáin atá le feiceáil ann. 

 

11. Foilseoidh an Coimisiún, i ngach tréimhse thobhaigh, tábla iomlán mar sin ar 

bhealach a gcinnfidh sé. 

 

12. Ní sheirbheálfaidh an Coimisiún fógraí faoi airteagal 10 i leith tréimhse thobhaigh 

ach amháin tar éis dó an tábla iomlán don bhliain sin a fhoilsiú, agus ní rachaidh 

níos lú ná seacht lá thart idir foilsiú mar sin agus seirbheáil na bhfógraí sin. 

13. Íocfaidh eintiteas a ghin ioncam cáilitheach ó bheith ag feidhmiú mar sholáthraí 

seirbhíse clár teilifíse sa bhonnbhliain tobhach sa tréimhse thobhaigh fiú má stad 

sé de bheith ina sholáthraí seirbhíse clár teilifíse sular thosaigh an tréimhse 

thobhaigh. 

SCEIDEAL 3 

 

RÍOMH AN TOBHAIGH DO SHOLÁTHRAITHE SEIRBHÍSÍ CRAOLACHÁIN 

FUAIME 

 

1. Sa sceideal seo— 

Ciallaíonn “C” an luach uimhriúil a léiríonn, nuair a shloinntear é mar chéatadán, 
an ráta ag a bhfuil ioncam cáilitheach bonnbhliana €1 go €1,000,000 le tobhach, 
mar a scrúdaítear sa teimpléad; 

 

ciallaíonn “bonnbhliain” an bhliain a thosaíonn dhá bhliain roimh thréimhse 

thobhaigh nó, sa chás nach bhfuil soláthraí seirbhísí craolacháin fuaime i mbun 

oibríochta ach ar feadh cuid den bhliain a thosaíonn dhá bhliain roimh thréimhse 

thobhaigh, an chuid sin den bhliain sin; 

 

ciallaíonn “ioncam cáilitheach bonnbhliana” ioncam cáilitheach sholáthraithe 

seirbhísí meán closamhairc agus sholáthraithe craolacháin fuaime sa bhonnbhliain; 

 

Ciallaíonn “craoltóir pobail” duine a bhfuil conradh ina sheilbh aige faoi ailt 64 nó 

68(1)(b) d’Acht 2009; 

 

ciallaíonn “tábla iomlán” tábla dá dtagraítear i mír 10; 

 

Ciallaíonn “craoltóir institiúideach” duine a bhfuil conradh ina sheilbh aige faoi alt 

68(2) d’Acht 2009;  

 

ciallaíonn “tobhach” an tobhach a ríomhtar de réir an sceidil seo; 

 

ciallaíonn “íocóir tobhaigh” soláthraí seirbhísí craolacháin fuaime nach mór dó 

tobhach a íoc. 

 

ciallaíonn “soláthraí seirbhísí craolacháin fuaime” soláthraí seirbhíse, de réir bhrí 

Ailt 56 agus 57 den Chonradh ar Fheidhmiú an Aontais Eorpaigh, sa chás— 

  

(a) go bhfuil príomhchuspóirí na seirbhíse tiomnaithe do chláir fuaime a chur ar fáil, 

trí líonraí cumarsáide leictreonacha, don phobal i gcoitinne, faoina fhreagracht 

eagarthóireachta féin, chun eolas, siamsaíocht nó oideachas a thabhairt, agus 

 

(b) go gcuirtear an tseirbhís ar fáil le héisteacht go comhuaineach nó geall le bheith 

comhuaineach le cláir fuaime ar bhonn sceideal clár; 

 

ciallaíonn “teimpléad” an tábla a leagtar amach i mír 7; 

 

Ciallaíonn “craoltóir sealadach” duine a bhfuil conradh ina sheilbh faoi alt 68(1)(a) 

d’Acht 2009;  

 

ciallaíonn “luach do C” an luach uimhriúil a shanntar do C sa tábla iomlán; 

 

2. Beidh an tobhach nach mór do sholáthraí seirbhísí craolacháin fuaime a íoc i 

dtréimhse thobhaigh bunaithe ar a ioncam cáilitheach sa bhonnbhliain. 

 

3. Cinnfear ioncam cáilitheach sholáthraithe seirbhísí craolacháin fuaime i 

mbonnbhliain de réir Sceideal 7. 

 

4. Níl oibleagáid ar sholáthraí seirbhísí craolacháin fuaime, craoltóir institiúideach nó 

craoltóir sealadach nach mó ná €500,000 a ioncam cáilitheach bonnbhliana tobhach 

a íoc. 

5. Níl oibleagáid ar chraoltóirí pobail tobhach a íoc.  

 

6. Íocfaidh soláthraithe seirbhísí craolacháin fuaime a bhfuil conarthaí soláthair 

ábhair ina seilbh de bhun alt 71 d’Acht 2009 tobhach de réir Sceideal 4. 

 

7. Ní mór do sholáthraí seirbhísí craolacháin fuaime ag a bhfuil a ioncam cáilitheach 

bonnbhliana os cionn €500,000 tobhach a íoc, i leith na tréimhse tobhaigh, a 

ríomhtar le tagairt dá ioncam cáilitheach bonnbhliana de réir an tábla seo a leanas— 

 
 

Ioncam cáilitheach 

bonnbhliana 

Céatadán 

Tobhaigh 

€1 go €1,000,000 
 

C % 

€1,000,001 go €10,000,000 
 

(C — .25) % 

€10,000,001 go €20,000,000 
 

(C — .50) % 

€20,000,001 go €45,000,000 
 

(C — .75) % 

Os cionn €45,000,000 
 

(C — 1.75) % 

 

8. Cuirfear an tábla i mír 7 i bhfeidhm ionas, mar shampla,— 

 
(a) sa tréimhse thobhaigh, ní mór d’íocóir tobhaigh nach bhfuil a ioncam 

cáilitheach bonnbhliana os cionn €1,000,000, tobhach a íoc atá comhionann 
le B % dá ioncam cáilitheach bonnbhliana; agus 

 
(b) sa tréimhse thobhaigh, ní mór d’íocóir tobhaigh a bhfuil a ioncam cáilitheach 

bonnbhliana os cionn €1,000,000 ach nach bhfuil sé os cionn 
€10,000,000, tobhach a íoc atá comhionann le comhiomlán C % den 
chéad €1,000,000 dá ioncam cáilitheach bonnbhliana agus (C — .25) 
% dá ioncam cáilitheach bonnbhliana os cionn €1,000,000. 

 
9. Nuair a bheidh faisnéis leordhóthanach ag an gCoimisiún chun ioncam cáilitheach 

gach íocóir tobhaigh don bhonnbhliain a mheas, sannfaidh sé luach uimhriúil do C 

don tréimhse thobhaigh ionas go n-íocfaidh an tobhach a fhorchuirfear i leith na 

tréimhse tobhaigh as costais an Choimisiúin a thabhófar go cuí agus as riachtanais 

caipitil oibre an Choimisiúin, sa tréimhse thobhaigh, i gcomhlíonadh a 

fheidhmeanna dó, sa mhéid is nach n-íoctar as na costais agus na riachtanais sin ar 

aon chaoi eile.  
 

10. Tar éis luach uimhriúil C le haghaidh tréimhse tobhaigh a ríomh, ullmhóidh an 

Coimisiún tábla iomlán don bhliain sin trí luach uimhriúil a chur isteach sa 

teimpléad le haghaidh gach ráta céatadáin atá le feiceáil ann. 

 

11. Foilseoidh an Coimisiún, i ngach tréimhse thobhaigh, tábla iomlán mar sin ar 

bhealach a gcinnfidh sé. 

 

12. Ní sheirbheálfaidh an Coimisiún fógraí faoi airteagal 10 i leith tréimhse thobhaigh 

ach amháin tar éis dó an tábla iomlán don bhliain sin a fhoilsiú, agus ní rachaidh 

níos lú ná seacht lá thart idir foilsiú mar sin agus seirbheáil na bhfógraí sin. 

 

13. Íocfaidh eintiteas a ghin ioncam cáilitheach ó bheith ag feidhmiú mar sholáthraí 

seirbhísí craolacháin fuaime sa bhonnbhliain tobhach sa tréimhse thobhaigh fiú má 

stad sé de bheith ina sholáthraí seirbhísí craolacháin fuaime sula dtosóidh an 

tréimhse thobhaigh.  

SCEIDEAL 4 

 

RÍOMH AN TOBHAIGH DO SHOLÁTHRAITHE SEIRBHÍSÍ MEÁN 

CLOSAMHAIRC AGUS SEIRBHÍSÍ CRAOLACHÁIN FUAIME A BHFUIL 

CONARTHAÍ INA SEILBH FAOI ALT 71 D’ACHT 2009 

 

1. Sa sceideal seo-  

 

ciallaíonn “sealbhóir conartha soláthair ábhair” soláthraí seirbhísí meán 

closamhairc nó soláthraí seirbhísí craolacháin fuaime a bhfuil conradh soláthair 

ábhair ina seilbh de réir alt 71 d’Acht 2009.  

 

2. Beidh an tobhach nach mór do shealbhóirí conartha soláthair ábhair a íoc 

comhionann leis an tsuim a íocann an sealbhóir conartha soláthair ábhair leis an 

gCoimisiún trí tháille roimh chonradh soláthair ábhair a dhéanamh. 

 

3.  Sa chás go bhfuil tobhach íoctha cheana féin ag sealbhóir conartha soláthair 

ábhair leis an gCoimisiún roimh chonradh soláthair ábhair a dhéanamh agus sa 

chás go bhfuil an táille sin os cionn mhéid aon tobhaigh a fhorchuirfear faoin 

sceideal seo, aisíocfaidh an Coimisiún an oiread sin de tháille ábhartha a íocadh 

atá níos mó ná aon tobhach a fhorchuirfear faoin sceideal seo. 

SCEIDEAL 5 

 

RÍOMH AN TOBHAIGH DO SHOLÁTHRAITHE SEIRBHÍSÍ MEÁN 

CLOSAMHAIRC AR ÉILEAMH 

 

 

1. Sa sceideal seo— 

ciallaíonn “soláthraí seirbhísí meán closamhairc ar éileamh” soláthraí seirbhísí meán closamhairc ar 
éileamh;  

ciallaíonn “bonnbhliain” an bhliain a thosaíonn dhá bhliain roimh thréimhse thobhaigh nó, sa chás 
nach bhfuil soláthraí seirbhísí meán closamhairc ar éileamh i mbun oibríochta ach ar feadh cuid den 
bhliain a thosaíonn dhá bhliain roimh thréimhse thobhaigh, an chuid sin den bhliain sin; 

ciallaíonn “ioncam cáilitheach bonnbhliana” ioncam cáilitheach sholáthraí seirbhísí meán 
closamhairc ar éileamh sa bhonnbhliain; 

áirítear le “costais” riachtanais caipitil oibre an Choimisiúin;  

Ciallaíonn “D” an luach uimhriúil a léiríonn, nuair a shloinntear é mar chéatadán, an ráta ag a 
bhfuil ioncam cáilitheach bonnbhliana le tobhach, mar a scrúdaítear san fhoirmle;  

ciallaíonn “foirmle” an fhoirmle a leagtar amach i mír 5; 

ciallaíonn “earnáil” an earnáil ina bhfuil an líon iomlán sholáthraithe seirbhísí meán closamhairc 
ar éileamh;  

ciallaíonn “luach do D” an luach uimhriúil a shanntar do D san fhoirmle; 
 

2. Beidh an tobhach nach mór do sholáthraí seirbhísí meán closamhairc ar éileamh a íoc i 

dtréimhse thobhaigh bunaithe ar a ioncam cáilitheach sa bhonnbhliain.   

 

3. Cinnfear ioncam cáilitheach sholáthraí seirbhísí meán closamhairc ar éileamh  i 

mbonnbhliain de réir Sceideal 8. 
 

4. Níl oibleagáid ar sholáthraí seirbhísí closamhairc ar éileamh nach mó ná €500,000 a n-ioncam 

cáilitheach bonnbhliana tobhach a íoc.  

 

5. Ní mór do sholáthraí seirbhísí meán closamhairc ar éileamh, i leith na tréimhse tobhaigh, 

tobhach a íoc a ríomhtar trí thagairt dá ioncam cáilitheach bonnbhliana de réir na foirmle seo a 

leanas-  

 

𝐷 =
Costais Mheasta Rialáil Earnála

Ioncam Cáilitheach Earnála 
 

 

6. Tá an tobhach atá iníoctha ag soláthraí seirbhísí meán closamhairc ar éileamh, i leith na tréimhse 

tobhaigh, comhionann le D arna iolrú faoina ioncam cáilitheach bonnbhliana.  

 

7. Nuair a bheidh faisnéis leordhóthanach ag an gCoimisiún maidir le hioncam cáilitheach gach 

soláthraí seirbhísí meán closamhairc ar éileamh don bhonnbhliain, sannfaidh sé luach 

uimhriúil do D san fhoirmle le haghaidh na tréimhse tobhaigh ionas go n-íocfaidh an 

tobhach a fhorchuirtear i leith na tréimhse tobhaigh as na costais a thabhófar go cuí sa 

tréimhse thobhaigh agus as riachtanais caipitil oibre an Choimisiúin i gcomhlíonadh a 

fheidhmeanna dó, sa mhéid is nach n-íoctar as na costais agus na riachtanais sin ar aon 

chaoi eile.  
 

8. Tar éis luach uimhriúil D le haghaidh tréimhse thobhaigh a ríomh, foilseoidh an Coimisiún an 

luach do D. 
 

9. Foilseoidh an Coimisiún, i ngach tréimhse thobhaigh, an luach do D ar bhealach a gcinnfidh sé 

féin. 

10. Ní sheirbheálfaidh an Coimisiún fógraí faoi airteagal 8 i leith tréimhse thobhaigh ach tar éis dó 

an luach do D don bhliain sin a fhoilsiú, agus ní rachaidh níos lú ná seacht lá thart idir foilsiú 

mar sin agus seirbheáil na bhfógraí sin. 

SCEIDEAL 6 

 

RÍOMH an  TOBHAIGH DO SHOLÁTHRAITHE SEIRBHÍSÍ AINMNITHE AR 

LÍNE 

 

 

1. Sa sceideal seo— 

ciallaíonn “bonntréimhse” an tréimhse sé mhí roimh an dáta ar cheart faisnéis a bheith foilsithe ag 
na soláthraithe seirbhísí ainmnithe ar líne ar a meánlíon úsáideoirí de réir riachtanais Airteagal 24(2) 
den Acht um Sheirbhísí Digiteacha;   

áirítear le “costais” riachtanais caipitil oibre an Choimisiúin;  

ciallaíonn “soláthraí seirbhísí ainmnithe ar líne” soláthraí seirbhíse arna ainmniú amhlaidh ag an 
gCoimisiún faoi alt 139E d’Acht 2009;  

ciallaíonn “Acht um Sheirbhísí Digiteacha” Rialachán (AE) 2022/2065 ó Pharlaimint na hEorpa 
agus ón gComhairle an 19 Deireadh Fómhair 2022 maidir le Margadh Aonair do Sheirbhísí 
Digiteacha agus lena leasaítear Treoir 2000/31/EC;  

ciallaíonn “E” an muirear ar shuim an mheánlín úsáideoirí míosúla in aghaidh gach seirbhís 
ainmnithe aonair ar líne ar fud na hearnála go léir;  

ciallaíonn “foirmle” an fhoirmle a leagtar amach i mír 3; 

ciallaíonn “earnáil” an earnáil ina bhfuil an líon iomlán sholáthraithe seirbhísí ainmnithe ar líne;  

ciallaíonn “luach do E” an luach uimhriúil a shanntar do E san fhoirmle; 

 

2. Beidh an tobhach nach mór do sholáthraí seirbhísí ainmnithe ar líne a íoc i dtréimhse 

thobhaigh bunaithe ar shuim an mheánlín úsáideoirí in aghaidh an tsoláthraí aonair 

seirbhísí ainmnithe ar líne sa bhonnbhliain. Foilseoidh gach soláthraí aonair seirbhísí 

ainmnithe ar líne na figiúirí sin gach sé mhí de réir Airteagal 24(2) den Acht um 

Sheirbhísí Digiteacha.  
 

3. Cinnfidh an Coimisiún an meánlíon úsáideoirí míosúla in aghaidh gach soláthraí aonair 

seirbhísí ainmnithe ar líne sa bhonntréimhse de réir na bhfigiúirí a bhfuil oibleagáid ar na 

soláthraithe seirbhísí ainmnithe ar líne a fhoilsiú de bhun Airteagal 24(2) den Acht um 

Sheirbhísí Digiteacha.  

 

4. Ní mór do sholáthraí seirbhísí ainmnithe ar líne, tobhach a íoc, i leith na tréimhse tobhaigh, 

a ríomhtar trí thagairt a dhéanamh do shuim an mheánlín úsáideoirí míosúla in aghaidh gach 

seirbhís ainmnithe aonair ar líne de réir na foirmle seo a leanas-  

 

𝐸 =
Costais Mheasta Rialáil Earnála

Líon Úsáideoirí Seirbhíse ar fud Earnála
 

 

5. Tá an tobhach atá iníoctha ag soláthraí seirbhísí ainmnithe ar líne, i leith na tréimhse tobhaigh, 

comhionann le E arna iolrú faoina mheánlíon míosúil úsáideoirí.  

 

6. Nuair a bheidh an fhaisnéis ag an gCoimisiún maidir le meánlíon míosúil úsáideoirí de chuid 

gach soláthraí seirbhísí ainmnithe ar líne le haghaidh na bonntréimhse de bhun Airteagal 24(2) 

den Acht um Sheirbhísí Digiteacha, sannfaidh sé luach uimhriúil do E d’fhoirmle na tréimhse 

tobhaigh ionas go n-íocfaidh an tobhach a fhorchuirtear i leith na tréimhse tobhaigh as na costais 

a thabhóidh an Coimisiún go cuí agus as riachtanais caipitil oibre an Choimisiúin, i 

gcomhlíonadh a fheidhmeanna dó sa tréimhse thobhaigh, sa mhéid is nach n-íoctar as na costais 

agus na riachtanais sin ar aon chaoi eile.  

 

7. Tar éis luach uimhriúil E le haghaidh tréimhse thobhaigh a ríomh, foilseoidh an Coimisiún an 

luach do E. 

 

8. Foilseoidh an Coimisiún, i ngach tréimhse thobhaigh, an luach do E ar bhealach a gcinnfidh sé. 



 15 
 

 

9. Ní sheirbheálfaidh an Coimisiún fógraí faoi airteagal 6 i leith tréimhse thobhaigh ach tar éis dó 

an luach do E don bhliain sin a fhoilsiú, agus ní rachaidh níos lú ná seacht lá thart idir foilsiú 

mar sin agus seirbheáil na bhfógraí sin.  

 

10. Íocfaidh eintiteas a ghin meánlíon úsáideoirí míosúla ó bheith ag feidhmiú mar sholáthraí 

seirbhísí ainmnithe ar líne sa bhonntréimhse tobhach sa tréimhse thobhaigh fiú má stad sé de 

bheith ina sholáthraí seirbhísí ainmnithe ar líne sular thosaigh an tréimhse thobhaigh. 

SCEIDEAL 7 

 

IONCAM CÁILITHEACH SHOLÁTHRAITHE SEIRBHÍSÍ CLÁR TEILIFÍSE AGUS 

SHOLÁTHRAITHE SEIRBHÍSÍ CRAOLACHÁIN FUAIME  

 

1. Sa sceideal seo— 

 

ciallaíonn “scéim um maoiniú craolacháin” scéim arna riar ag an gCoimisiún de bhun 

Chuid 10 d’Acht 2009, nó scéim faoi alt 154 d’Acht 2009 

ciallaíonn “cumarsáid tráchtála” cumarsáid mar a gcuirtear síos uirthi i mír 6; 

ciallaíonn “Rialtas” an Rialtas a ndéantar foráil ina leith i mBunreacht na hÉireann; 

ciallaíonn “ioncam idirghníomhach” ioncam arna ghiniúint ag soláthraí ó fhreagairt 

éisteora nó bhreathnóra ar chraolachán lena n-áirítear, gan teorainn, ioncam 

teileafónaíochta agus ioncam ó íocaíochtaí ar líne a ghintear mar sin; 

 

ciallaíonn “seirbhís neamhlíneach” seirbhís arna cur ar fáil ag soláthraí seirbhísí clár 

teilifíse trína bhféadfaidh duine breathnú ar nó éisteacht le cláir ag am a roghnaíonn 

an t-úsáideoir agus ar a iarraidh nó a hiarraidh aonair ar bhonn catalóg clár arna 

roghnú ag an soláthraí seirbhísí clár teilifíse; 

 

ciallaíonn “comhlacht poiblí” eintiteas a bhfuil a chinntí faoi réir athbhreithniú breithiúnach. 

 

ciallaíonn “soláthraí” gach soláthraí seirbhísí a leagtar amach san Ordú seo a 

gcinnfear a dtobhach bunaithe ar ioncam cáilitheach.   

 

2. Faoi réir mhír 4, is ioncam cáilitheach an tsoláthraí é airgead a íocann an Rialtas nó 

comhlacht poiblí leis an soláthraí sin trí dheontas. 

  

3. Gan teorainn, is ioncam cáilitheach an tsoláthraí é airgead a íocann an tAire 

Turasóireachta, Cultúir, Ealaíon, Gaeltachta, Spóirt agus na Meán leis an soláthraí 

sin. 

 

4. Ní ioncam cáilitheach an tsoláthraí é airgead a íocann an Coimisiún leis an soláthraí 

sin faoin scéim um maoiniú craolacháin. 

 

5. Faoi réir mhír 8, is ioncam cáilitheach an tsoláthraí é ioncam an tsoláthraí sin a 

ghintear ó chumarsáid tráchtála (lena n-áirítear formhuirir mar gheall ar íocaíocht 

dhéanach agus pionóis chealúcháin) glan ó choimisiún an ghníomhaire, arna ríomh 

ar bhonn gnáthfhabhruithe. 

 

6. Sa sceideal seo, ciallaíonn “cumarsáid tráchtála” íomhánna, le nó gan fuaim, agus 

fógraí raidió a dheartar chun táirgí, seirbhísí nó íomhá d’eintiteas nádúrtha nó 

dlíthiúil atá ag gabháil do ghníomhaíocht eacnamaíoch a chur chun cinn, go díreach 

nó go hindíreach. Bíonn íomhánna agus fógraí raidió mar sin in éineacht le nó san 

áireamh i gclár ar íocaíocht nó ar chomaoin chomhchosúil nó chun críocha 

féinbholscaireachta. Áirítear mar chuid de chumarsáid chlosamhairc tráchtála, inter 

alia, fógraíocht, urraíocht, teilishiopadóireacht agus suíomh táirgí, ach ní áirítear 

leo fógraí seirbhíse poiblí agus achainí do charthanas a chraoltar saor in aisce. 

 

7. Sa chás go dtugann soláthraí lascainí mar gheall ar íocaíocht luath agus/nó lascainí 

méide maidir le cumarsáid tráchtála, féadfar lascainí mar sin a chur san áireamh 

nuair atáthar ag ríomh ioncam cáilitheach an tsoláthraí. 

8. Sa chás go n-íocann soláthraí coimisiún le gníomhaire i leith cumarsáid tráchtála 

agus go bhfuil an coimisiún sin os cionn 15% den mhéid atá iníoctha leis an 

soláthraí ag an duine dá gcraoltar an chumarsáid sin, ní ceadmhach an méid ar mó 

an coimisiún sin ná 15% a bhaint as nuair atáthar ag ríomh ioncam cáilitheach an 

tsoláthraí sin. 

 

9. Faoi réir mhír 10, sa chás go ndéantar soláthar réasúnta i gcuntais iniúchta soláthraí 

d’fhiacha amhrasacha a bhaineann le cumarsáid tráchtála, féadfar asbhaint 

chomhfhreagrach a dhéanamh nuair atáthar ag ríomh ioncam cáilitheach sholáthraí 

mar sin. 

 

10. Ní fhéadfar aon asbhaint mar sin, mar a dtagraítear dó i mír 9, a dhéanamh i gcás 

sholáthar in aghaidh fiach amhrasach sa mhéid nach mbeadh an t-ioncam lena 

mbaineann soláthar mar sin ina ioncam cáilitheach. 

 

11. Faoi réir mhír 5 agus 8, ní fhéadfar costais a thabhóidh soláthraí agus é ag fáil 

cumarsáid tráchtála a bhaint as nuair atáthar ag ríomh ioncam cáilitheach an 

tsoláthraí sin. 

 

12. Sa chás go bhfaigheann soláthraí comaoin neamhairgid ar son cumarsáid tráchtála, 

méadófar ioncam cáilitheach an tsoláthraí de mhéid atá comhionann le meastachán 

an Choimisiúin ar luach na comaoine neamhairgid sin. 

 

13. Faoi réir mhír 14, sa chás go ngineann soláthraí ioncam idirghníomhach is ioncam 

cáilitheach an tsoláthraí sin an t-ioncam sin. 

 

14. Sa chás go ngineann soláthraí ioncam idirghníomhach trí chláir chraolacháin ina 

bhfuil comórtais, féadfar luach duaiseanna a bhronntar ar rannpháirtithe a bhaint as 

nuair atáthar ag ríomh ioncam cáilitheach, ach ní fhéadfar aon asbhaint a dhéanamh 

maidir le luach duaise a chuirtear ar fáil ar chostas tríú páirtí. 

 

15. Ní fhéadfar costais a thabhóidh soláthraí agus é ag cur ar fáil seirbhísí nó 

feidhmchláir idirghníomhacha a bhaint as nuair atáthar ag ríomh ioncam 

cáilitheach. 

 

16. D’ainneoin aon soláthair eile den sceideal seo, ní ioncam cáilitheach an tsoláthraí 

ioncam a thuilleann an soláthraí sin ó sholáthar seirbhíse atá neamhlíneach. 

 

17.  Ba cheart gach ioncam cáilitheach a leithroinnt ar an tseirbhís inar cruinníodh é. 

Sa chás nach bhfuil leithroinnt mar sin indéanta, leathfar ioncam cáilitheach ar fud 

na seirbhísí go léir a chuireann an soláthraí ar fáil bunaithe ar mhiondealú céatadáin 

d’ioncam cáilitheach leithroinnte na seirbhísí go léir a chuireann an soláthraí ar fáil.  

SCEIDEAL 8 

 

IONCAM CÁILITHEACH SHOLÁTHRAITHE SEIRBHÍSÍ CLOSAMHAIRC AR 

ÉILEAMH 

 

1. Sa sceideal seo— 

 

ciallaíonn “scéim um maoiniú craolacháin” scéim arna riar ag an gCoimisiún de bhun 

Chuid 10 d’Acht 2009, nó scéim faoi alt 154 d’Acht 2009 

ciallaíonn “cumarsáid tráchtála” cumarsáid mar a gcuirtear síos uirthi i mír 6; 

ciallaíonn “Rialtas” an Rialtas a ndéantar foráil ina leith i mBunreacht na hÉireann; 

ciallaíonn “ioncam idirghníomhach” ioncam arna ghiniúint ag soláthraí ó fhreagairt 

éisteora nó bhreathnóra ar chraolachán lena n-áirítear, gan teorainn, ioncam 

teileafónaíochta agus ioncam ó íocaíochtaí ar líne a ghintear mar sin; 

 

ciallaíonn “seirbhís neamhlíneach” seirbhís arna cur ar fáil ag soláthraí seirbhísí clár 

teilifíse trína bhféadfaidh duine breathnú ar nó éisteacht le cláir ag am a roghnaíonn 

an t-úsáideoir agus ar a iarraidh nó a hiarraidh aonair ar bhonn catalóg clár arna 

roghnú ag an soláthraí seirbhísí clár teilifíse; 

 

ciallaíonn “comhlacht poiblí” eintiteas a bhfuil a chinntí faoi réir athbhreithniú breithiúnach. 

 

ciallaíonn “soláthraí” gach soláthraí seirbhísí a leagtar amach san Ordú seo a 

gcinnfear a dtobhach bunaithe ar ioncam cáilitheach.   

 

2. Faoi réir mhír 4, is ioncam cáilitheach an tsoláthraí é airgead a íocann an Rialtas nó 

comhlacht poiblí leis an soláthraí sin trí dheontas.  

 

3. Gan teorainn, is ioncam cáilitheach an tsoláthraí é airgead a íocann an tAire 

Turasóireachta, Cultúir, Ealaíon, Gaeltachta, Spóirt agus na Meán leis an soláthraí 

sin. 

 

4. Ní ioncam cáilitheach an tsoláthraí é airgead a íocann an Coimisiún leis an soláthraí 

sin faoin scéim um maoiniú craolacháin. 

 

5. Faoi réir mhír 8, is ioncam cáilitheach an tsoláthraí é ioncam an tsoláthraí sin a 

ghintear ó chumarsáid tráchtála (lena n-áirítear formhuirir mar gheall ar íocaíocht 

dhéanach agus pionóis chealúcháin) glan ó choimisiún an ghníomhaire, arna ríomh 

ar bhonn gnáthfhabhruithe. 

 

6. Sa sceideal seo, ciallaíonn “cumarsáid tráchtála” íomhánna, le nó gan fuaim, agus 

fógraí raidió a dheartar chun táirgí, seirbhísí nó íomhá d’eintiteas nádúrtha nó 

dlíthiúil atá ag gabháil do ghníomhaíocht eacnamaíoch a chur chun cinn, go díreach 

nó go hindíreach. Bíonn íomhánna agus fógraí raidió mar sin in éineacht le nó san 

áireamh i gclár ar íocaíocht nó ar chomaoin chomhchosúil nó chun críocha 

féinbholscaireachta. Áirítear mar chuid de chumarsáid chlosamhairc tráchtála, inter 

alia, fógraíocht, urraíocht, teilishiopadóireacht agus suíomh táirgí, ach ní áirítear 

leo fógraí seirbhíse poiblí agus achainí do charthanas a chraoltar saor in aisce. 

 

7. Sa chás go dtugann soláthraí lascainí mar gheall ar íocaíocht luath agus/nó lascainí 

méide maidir le cumarsáid tráchtála, féadfar lascainí mar sin a chur san áireamh 

nuair atáthar ag ríomh ioncam cáilitheach an tsoláthraí. 

8. Sa chás go n-íocann soláthraí coimisiún le gníomhaire i leith cumarsáid tráchtála 

agus go bhfuil an coimisiún sin os cionn 15% den mhéid atá iníoctha leis an 

soláthraí ag an duine dá gcraoltar an chumarsáid sin, ní ceadmhach an méid ar mó 

an coimisiún sin ná 15% a bhaint as nuair atáthar ag ríomh ioncam cáilitheach an 

tsoláthraí sin. 

 

9. Faoi réir mhír 10, sa chás go ndéantar soláthar réasúnta i gcuntais iniúchta soláthraí 

d’fhiacha amhrasacha a bhaineann le cumarsáid tráchtála, féadfar asbhaint 

chomhfhreagrach a dhéanamh nuair atáthar ag ríomh ioncam cáilitheach sholáthraí 

mar sin. 

 

10. Ní fhéadfar aon asbhaint mar sin, mar a dtagraítear dó i mír 9, a dhéanamh i gcás 

sholáthar in aghaidh fiach amhrasach sa mhéid nach mbeadh an t-ioncam lena 

mbaineann soláthar mar sin ina ioncam cáilitheach. 

 

11. Faoi réir mhír 5 agus 8, ní fhéadfar costais a thabhóidh soláthraí agus é ag fáil 

cumarsáid tráchtála a bhaint as nuair atáthar ag ríomh ioncam cáilitheach an 

tsoláthraí sin. 

 

12. Sa chás go bhfaigheann soláthraí comaoin neamhairgid ar son cumarsáid tráchtála, 

méadófar ioncam cáilitheach an tsoláthraí de mhéid atá comhionann le meastachán 

an Choimisiúin ar luach na comaoine neamhairgid sin. 

 

13. Faoi réir mhír 14, sa chás go ngineann soláthraí ioncam idirghníomhach is ioncam 

cáilitheach an tsoláthraí sin an t-ioncam sin. 

 

14. Sa chás go ngineann soláthraí ioncam idirghníomhach trí chláir chraolacháin ina 

bhfuil comórtais, féadfar luach duaiseanna a bhronntar ar rannpháirtithe a bhaint as 

nuair atáthar ag ríomh ioncam cáilitheach, ach ní fhéadfar aon asbhaint a dhéanamh 

maidir le luach duaise a chuirtear ar fáil ar chostas tríú páirtí.  

 

15. Ní fhéadfar costais a thabhóidh soláthraí agus é ag cur ar fáil seirbhísí nó 

feidhmchláir idirghníomhacha a bhaint as nuair atáthar ag ríomh ioncam 

cáilitheach. 

 

16. Ba cheart gach ioncam cáilitheach a leithroinnt ar an tseirbhís inar cruinníodh é. Sa 

chás nach bhfuil leithroinnt mar sin indéanta, leathfar ioncam cáilitheach ar fud na 

seirbhísí go léir a chuireann an soláthraí ar fáil bunaithe ar mhiondealú céatadáin 

d’ioncam cáilitheach leithroinnte na seirbhísí go léir a chuireann an soláthraí ar fáil.  

 

 

ARNA THABHAIRT faoi shéala Choimisiún na Meán, an 18ú lá seo de Nollaig 2023  

 

JEREMY GODFREY, 

Cathaoirleach Choimisiún na Meán



 

NÓTA MÍNIÚCHÁIN 

(Ní cuid den Ionstraim an nóta seo ná ní ceart a mheas gur míniú dlíthiúil uirthi é.) 

 

Forchuireann an tOrdú seo tobhach ar aicmí sonracha áirithe de sholáthraithe seirbhísí meán 

closamhairc, de sholáthraithe seirbhísí craolacháin fuaime agus de sholáthraithe seirbhísí ainmnithe 

ar líne, chun íoc as costais an Choimisiúin a thabhófar go cuí agus as a riachtanais caipitil oibre i 

leith tréimhse thobhaigh, sa mhéid is nach n-íoctar as na costais agus riachtanais sin ar aon chaoi 

eile.   

 
 


